[bookmark: _Toc23046]鄂州历代古诗词
（共计108首）

越人歌
佚名
今夕何夕兮，搴洲中流。
今日何日兮，得与王子同舟。
蒙羞被好兮，不訾诟耻。
心几烦而不绝兮，得知王子。
山有木兮木有枝，心说君兮君不知。

奉和永丰殿下言志（其八）
北周·庾信
弱龄参顾问，畴昔滥吹嘘。
绿槐垂学市，长杨映直庐。
连盟翻灭郑，仁义反亡徐。
还思建业水，终忆武昌鱼。

溯江至武昌
唐·孟浩然
家本洞庭上，岁时归思催。
客心徒欲速，江路苦邅回。
残冻因风解，新梅度腊开。
行看武昌柳，仿佛映楼台。

陪宋中丞武昌夜饮怀古
唐·李白
清景南楼夜，风流在武昌。
庾公爱秋月，乘兴坐胡床。
龙笛吟寒水，天河落晓霜。
我心还不浅，怀古醉余觞。

[bookmark: _Toc22929]楚江黄龙矶南宴杨执戟治楼
唐·李白
五月入五洲，碧山对青楼。
故人杨执戟，春赏楚江流。
一见醉漂月，三杯歌棹讴。
桂枝攀不尽，他日更相求。

[bookmark: _Toc17736]送储邕之武昌
唐·李白
黄鹤西楼月，长江万里情。
春风三十度，空忆武昌城。
送尔难为别，衔杯惜未倾。
湖连张乐地，山逐泛舟行。
诺谓楚人重，诗传谢朓清。
沧浪吾有曲，寄入棹歌声。

送费子归武昌
唐·岑参
汉阳归客悲秋草，旅舍叶飞愁不扫。
秋来倍忆武昌鱼，梦着只在巴陵道。
曾随上将过祁连，离家十年恒在边。
剑锋可惜虚用尽，马蹄无事今已穿。
知君开馆常爱客，樗蒲百金每一掷。
平生有钱将与人，江上故园空四壁。
吾观费子毛骨奇，广眉大口仍赤髭。
看君失路尚如此，人生贵贱那得知？
高秋八月归南楚，东门一壶聊出祖。
路指凤凰山北云，衣沾鹦鹉洲边雨。
莫叹蹉跎白发新，应须守道勿羞贫。
男儿何必恋妻子，莫向江村老却人。

樊上漫作
唐·元结
漫家郎亭下，复在樊水边。
去郭五六里，扁舟到门前。
山竹绕茅舍，庭中有寒泉。
西边双石峰，引望堪忘年。
四邻皆渔父，近渚多闲田。
且欲学耕钓，于斯求老焉。

漫歌八曲（其三）
唐·元结
大回中
樊水欲东流，大江又北来。
樊山当其南，此中为大回。
回中鱼好游，回中多钓舟。
漫欲作渔人，终焉无所求。

漫歌八曲（其四）
唐·元结
小回中
丛石横大江，人言是钓台。
水石相冲激，此中为小回。
回中浪不恶，复在武昌郭。
来客去客船，皆向此中泊。

江行无题一百首（五十五）
唐·钱起
晚泊武昌岸，津亭疏柳风。
数株曾手植，好事忆陶公。

怡亭铭
唐·裴虬
怡亭，裴鶠卜而亭之，李阳冰名而篆之，裴虬美而铭之曰：
峥嵘怡亭，磐礴江汀。
势压西塞，气涵东溟。
风云自生，日月所经。
众木成幄，群山作屏。
愿余逃世，于此忘形。

[bookmark: _Toc30956]登殊亭作
唐·元结 
时节方大暑，试来登殊亭。
凭轩未及息，忽若秋气生。
主人既多闲，有酒共我倾。
坐中不相异，岂恨醉与醒。
漫歌无人听，浪语无人惊。
时复一回望，心目出四溟。
谁能守缨佩，日与灾患并。
请君诵此意，令彼惑者听。

[bookmark: _Toc5679]游明禅师西山兰若
唐·孟浩然
西山多奇状，秀出倚前楹。
停午收彩翠，夕阳照分明。
吾师住其下，禅坐证无生。
结庐就嵌窟，剪竹通径行。
谈空对樵叟，说法与山精。
日暮方辞去，田园归冶城。

[bookmark: _Toc29412]秋晚与沈十七舍人期游樊川不至
唐·杜牧
邀侣以官解，泛然成独游。
川光初媚日，山色正矜秋。
野竹疏还密，岩泉咽复流。
杜村连潏水，晚步见垂钩。

送方劭秘校
宋·王安石
南浦柔条拂地垂，攀翻聊寄我西悲。
武昌官柳年年好，他日春风忆此时。

王齐万秀才寓居武昌县刘郎洑正与伍洲相对伍子胥奔吴所从渡江也
宋·苏轼
君家稻田冠西蜀，捣玉扬珠三万斛。
塞江流杮起书楼，碧瓦朱栏照山谷。
倾家取乐不论命，散尽黄金如转烛。
唯余旧书一百车，方舟载入荆江曲。
江上青山亦何有，伍洲遥望刘郎薮。
明朝寒食当过君，请杀耕牛压私酒。
与君饮酒细论文，酒酣访古江之濆。
仲谋公瑾不须吊，一酹波神英烈君。

杜沂游武昌以酴醾花菩萨泉见饷二首
宋·苏轼
其一
酴醾不争春，寂寞开最晚。
青蛟走玉骨，羽盖蒙珠幰。
不妆艳已绝，无风香自远。
凄凉吴宫阙，红粉埋故苑。
至今微月夜，笙箫来翠巘。
余妍入此花，千载尚清婉。
怪君呼不归，定为花所挽。
昨宵雷雨恶，花尽君应返。

其二
君言西山顶，自古流白泉。
上为千牛乳，下有万石铅。
不愧惠山味，但无陆子贤。
愿君扬其名，庶托文字传。
寒泉比吉士，清浊在其源。
不食我心恻，于泉非所患。
嗟我本何有，虚名空自缠。
不见子柳子，余愚污溪山。

游武昌寒溪西山寺
宋·苏轼
连山蟠武昌，翠木蔚樊口。
我来已百日，欲济空搔首。
坐看鸥鸟没，梦逐麇麚走。
今朝横江来，一苇寄衰朽。
高谈破巨浪，飞屦轻重阜。
去人曾几何，绝壁寒溪吼。
风泉两部乐，松竹三益友。
徐行欣有得，芝术在蓬莠。
西上九曲亭，众山皆培塿。
却看江北路，云水渺何有。
离离见吴宫，莽莽真楚薮。
空传孙郎石，无复陶公柳。
尔来风流人，唯有漫浪叟。
买田吾已决，乳水况宜酒。
所须修竹林，深处安井臼。
相将踏胜绝，更裹三日糗。

与子由同游寒溪西山
宋·苏轼
散人出入无町畦，朝游湖北暮淮西。
高安酒官虽未上，两脚垂欲穿尘泥。
与君聚散若云雨，共惜此日相提携。
千摇万兀到樊口，一箭放溜先凫鹥。
层层草木暗西岭，浏浏霜雪鸣寒溪。
空山古寺亦何有，归路万顷青玻璃。
我今漂泊等鸿雁，江南江北无常栖。
幅巾不拟过城市，欲踏径路开新蹊。
却忧别后不忍到，见子行迹空余凄。
吾侪流落岂天意，自坐迂阔非人挤。
行逢山水辄羞叹，此去未免勤盐齑。
何当一遇李八百，相哀白发分刀圭。

武昌酌菩萨泉送王子立
宋·苏轼
送行无酒亦无钱，劝尔一杯菩萨泉。
何处低头不见我，四方同此水中天。

武昌铜剑歌（并引）
宋·苏轼
供奉官郑文，尝官于武昌。江岸裂，出古铜剑，文得之以遗余。冶铸精巧，非锻冶所成者。
雨馀江清风卷沙，雷公蹑云捕黄蛇。
蛇行空中如枉矢，电光煜煜烧蛇尾。
或投以块铿有声，雷飞上天蛇入水。
水上青山如削铁，神物欲出山自裂。
细看两胁生碧花，犹是西江老蛟血。
苏子得之何所为，蒯缑弹铗咏新诗。
君不见凌烟功臣长九尺，腰间玉具高拄颐。

过江夜行武昌山上闻黄州鼓角
宋·苏轼
清风弄水月衔山，幽人夜度吴王岘。
黄州鼓角亦多情，送我南来不辞远。
江南又闻出塞曲，半杂江声作悲健。
谁言万方声一概，鼍愤龙愁为余变。
我记江边枯柳树，未死相逢真识面。
他年一叶溯江来，还吹此曲相迎饯。

武昌西山（并序）
宋·苏轼
嘉祐中，翰林学士承旨邓公圣求为武昌令。常游寒溪西山，山中人至今能言之。轼谪居黄冈，与武昌相望，亦常往来溪山间。元祐六年十一月二十九日，考试馆职，与圣求会宿玉堂，偶话旧事。圣求尝作《元次山洼樽铭》刻之岩石，因为此诗，请圣求同赋，当以遗邑人，使刻之铭侧。
春江渌涨葡萄醅，武昌官柳知谁栽。
忆从樊口载春酒，步上西山寻野梅。
西山一上十五里，风驾两腋飞崔嵬。
同游困卧九曲岭，褰衣独到吴王台。
中原北望在何许，但见落日低黄埃。
归来解剑亭前路，苍岩半入云涛堆。
浪翁醉处今尚在，石臼抔饮无樽罍。
尔来古意复谁嗣，公有妙语留山隈。
至今好事除草棘，常恐野火烧苍苔。
当时相望不可见，玉堂正对金銮开。
岂知白首同夜直，卧看椽烛高花摧。
江边晓梦忽惊断，铜环玉锁鸣春雷。
山人帐空猿鹤怨，江湖水生鸿雁来。
愿公作诗寄父老，往和万壑松风哀。

书王定国所藏烟江叠嶂图
宋·苏轼
江上愁心千叠山，浮空积翠如云烟。
山耶云耶远莫如，烟空云散山依然。
但见两崖苍苍暗绝谷，中有百道飞来泉。
萦林络石隐复见，下赴谷口为奔川。
川平山开林麓断，小桥野店依山前。
行人稍度乔木外，渔舟一叶江吞天。
使君何从得此本，点缀毫末分清妍。
不知人间何处有此境，迳欲往买二顷田。
君不见，武昌樊口幽绝处，东坡先生留五年。
春风摇江天漠漠，暮云卷雨山娟娟。
丹枫翻鸦伴水宿，长松落雪惊昼眠。
桃花流水在人世，武陵岂必皆神仙。
江山清空我尘土，虽有去路寻无缘。
还君此画三叹息，山中故人应有招我归来篇。

[bookmark: _Toc6869]君家稻田冠西蜀
宋·苏轼
君家稻田冠西蜀，捣玉扬珠三万斛。
塞江流柹起书楼，碧瓦朱栏照山谷。
倾家取乐不论命，散尽黄金如转烛。
惟余旧书一百车，方舟载入荆江曲。
江上青山亦何有，伍洲遥望刘郎薮。
明朝寒食当过君，请杀耕牛压私酒。
与君饮酒细论文，酒酣访古江之濆。
仲谋公瑾不须吊，一酹波神英烈君。

[bookmark: _Toc29945]鳊鱼
宋·苏轼
晓日照江水，游鱼似玉瓶。
谁言解缩项，贪饵每遭烹。
杜老当年意，临流忆孟生。
吾今又悲子，轰著泪纵横。

[bookmark: _Toc30334]初到黄州
宋·苏轼
自笑平生为口忙，老来事业转荒唐。
长江绕郭知鱼美，好竹连山觉笋香。
逐客不妨员外置，诗人例作水曹郎。
只惭无补丝毫事，尚费官家压酒囊。


黄州陪子瞻游武昌西山
宋·苏辙
千里到齐安，三夜语不足。
劝我勿重陈，起游西山麓。
西山隔江水，轻舟乱凫鹜。
连峰多回溪，盛夏富草木。
杖策看万松，流汗升九曲。
苍茫大江涌，浩荡众山蹙。
上方寄云端，中寺倚岩腹。
清泉类牛乳，烦热须一掬。
县令知客来，行庖映修竹。
黄鹅时新煮，白酒亦近熟。
山行得一饱，看尽千山绿。
幽怀苦不遂，滞念每烦促。
归舟浪花暝，落日金盘浴。
妻孥寄九江，此会难再卜。
君看孙讨虏，百战不摇目。
犹怜江上台，高会饮千斛。
巾冠堕台下，坐使张公哭。
异时君再来，携被山中宿。

[bookmark: _Toc17075]舟次慈湖（其一）
宋·苏辙
惭愧江淮东北风，扁舟千里得相从。
黄州不到六十里，白浪俄生百万重。
自笑一生浑类此，可怜万事不由侬。
夜深魂梦先飞去，风雨对床闻晓钟。

[bookmark: _Toc1176]鄂州南楼
宋·范成大
谁将玉笛弄中秋？黄鹤归来识旧游。
汉树有情横北渚，蜀江无语抱南楼。
烛天灯火三更市，摇月旌旗万里舟。
却笑鲈乡垂钓手，武昌鱼好便淹留。

[bookmark: _Toc16494]武昌松风阁
宋·黄庭坚
依山筑阁见平川，夜阑箕斗插屋椽，我来名之意适然。
老松魁梧数百年，斧斤所赦今参天。
风鸣娲皇五十弦，洗耳不须菩萨泉。
嘉二三子甚好贤，力贫买酒醉此筵。
夜雨鸣廊到晓悬，相看不归卧僧毡。
泉枯石燥复潺湲，山川光辉为我妍。
野僧早饥不能饘，晓见寒溪有炊烟。
东坡道人已沉泉，张侯何时到眼前。
钓台惊涛可昼眠，怡亭看篆蛟龙缠。
安得此身脱拘挛，舟载诸友长周旋。

宿樊溪
宋·张耒
黄州望樊山，秀色如可揽。
扁舟横江来，山脚系吾缆。
大川失汹涌，浅水澄可鉴。
北风吹疏雨，夜枕舟屡撼。
齐安不可望，灭没孤城暗。
奔流略溪口，龙蜃屡窥瞰。
平生千金质，戒惧敢忘暂。
兹游定何名，耿耿有余念。

九曲亭
宋·吴居厚
山上盘旋九曲亭，春江满目与天平。
青苹白鹭渔家屋，几幅轻绡画得成。

江间作四首（其三）
宋·潘大临
西山连虎穴，赤壁隐龙宫。
形胜三分国，波流万世功。
沙明拳宿鹭，天阔退飞鸿。
最羡渔竿客，归船雨打篷。

[bookmark: _Toc19644]江间作（其一）
宋·潘大临
白鸟没飞烟，微风逆上船。
江从樊口转，山自武昌连。
日月悬终古，乾坤别逝川。
罗浮南斗外，黔府古河边？

樊口
宋·晁公溯
林乌晴自语，水鹤暮知还。
故国浮云外，寒溪积雪间。
东行临赤岸，北望阻青关。
石上洼尊在，吾将酌次山。

过樊口
宋·王十朋
短棹经樊口，高人忆漫郎。
抔湖谁复泛，退谷自深藏。
鄂渚风烟接，吴宫草树荒。
遗音闻八曲，大小两洄傍。

武昌春色
宋·韩元吉
樊山宫殿已成陈，烟雨阴晴到处春。
花柳不知兴废事，隔江相倚斗时新。

泊三江口
宋·陆游
迟明离武昌，薄暮次黄冈。
勿言触热行，一雨三日凉。
北窗荻萧萧，南窗江茫茫。
玄云一池墨，碧线半篆香。
尚无车马尘，况复争夺场。
徐行勿挂帆，此乐殊未央。

武昌春色
宋·杨万里
花外庾楼月，莺边吴宫柳。
我欲问废兴，春风独无口。

陪刘提点游西山
宋·薛季宣
我家西山下，早晚空翠滴。
漫仕鄂王城，西山怅难觅。
不知寒溪上，好景天意锡。
举趾异川陆，千里共岑寂。
丘园动归念，魂梦时历历。
东吴赛粤瓯，信美心愈戚。
古见似人喜，乡闬今有觌。
且作西山游，笑颜忻自赥。

樊山春望
宋·薛季宣
东鄂城东安乐宫，李花练绚玉玲珑。
画图长喜平芜绿，不觉身归罨画中。

西山野步
宋·薛季宣
雨夏作晴天，浮云带溶泄。
西山旦驱马，踏破苍崖翠。
寒泉涨新绿，决决鸣环佩。
上有吴郊畤，九曲羊肠细。
筑阁听松风，缥渺江无际。
野僧喜客来，一见心已醉。
竹萌荐盘飧，玉切琅玕碎。
吟哦壁间诗，恍与古人对。
时发一笑粲，韶闻殆忘味。
清游淡何营，不知夕将至。
岸巾步箬谷，欲往叵自遂。
酌此菩萨泉，为浣濯恶世。

石门渔舍
宋·薛季宣
渔家在何许，踳驳岩下石。
花树几株芳，湖山数峰碧。
窊樽亭遂古，双阙天自辟。
锦绣入茨舍，藤萝封筀栅。
吾为江上游，形苦世间役。
心驰定沙步，舟行过檐隙。
浪翁底镌铭，太尉此居宅。
岂若斯人徒，风云相主客。

樊口晨泛送程端卿
宋·薛季宣
扁舟送归客，万籁寂无风。
宿雾青郊暗，卿云碧岭空。
水清明去鹭，天远入征鸿。
日脚中流见，委蛇走白虹。

樊口见郑崇阳不遇
宋·薛季宣
经时兀兀坐筠乡，命驾崎岖傍夕阳。
岛屿西陵开罨画，湖山东鄂洗新装。
路侵细草迷繁绿，风落闲花忆旧香。
却上渡船归去也，不逢安道故无妨。

登怡亭故址
宋·薛季宣
江滨篆贞石，浑谓有神画。
闲作故亭游，心知古人迹。
竹疏径微通，天远荒自辟。
长江浩无涯，沧溟赢咫尺。

三江口
宋·周端朝
吴门台北竹楼隅，三日追陪漫叟居。
晓梦惊辞赤壁鹤，夜栖看打武昌鱼。
横州摇溆分灯影，落月斜河运斗车。
回伏三江问汉口，陆离兰叶响环琚。

寄樊口郑石谷
宋·张埴
春日曾交问，炎天不欲书。
变惭吾事谬，岂愿后人疏。
古有嗤章甫，今无购子虚。
极思樊口酒，共煮井头鱼。
露白蒹葭冷，江清潦水除。
年华已如此，又可膏吾车。

武昌南湖度夏
元·丁鹤年
湖山新雨洗炎埃，万朵青莲镜里开。
日暮菱歌动南浦，女郎双桨荡舟来。

樊口隐居
为武昌李均玉作
元·丁鹤年
万里云霄敛翼回，挂冠高卧大江隈。
春深门巷先生柳，雪后园林处士梅。
翠拥樊江邀杖屦，绿浮江水映尊罍。
谁能领取坡仙鹤，月下吹箫共往来。

再用前韵
元·丁鹤年
次年中秋，翁在史馆，仆留鄂渚，悠然兴怀，复用前韵以寄。
庾公楼上鄂城头，乘月今为第几秋？
大地长天俱并照，明河晦海各分流。
寒光下泻方诸溢，颢气高腾沆瀣浮。
不见故人吴季子，百年清兴若为酬。

[bookmark: _Toc24380]奉寄武昌南山白云老人
元·丁鹤年
故人家住南山下，心与白云共潇洒。
芝草遥赓黄绮歌，莲花近入宗雷社。
嗟予江海避风尘，白首归来失所亲。
青眼相看如昔日，只有南山与故人。

[bookmark: _Toc1191]武昌南湖度夏
元·丁鹤年
 南浦幽栖地，当门罨画开。
青山入云去，白雨渡湖来。
石润生龙气，川光媚蚌胎。
芙蕖三百顷，何处着炎埃？

望武昌（其二）
明·杨基
春风吹雨湿衣裾，绿水红妆画不如。
却是汉阳川上女，过江来买武昌鱼。

寄题武昌西山
明·汪玄锡
老年还忆少年游，曾爱西山到上头。
赤壁一拳云树出，长江千里浪花浮。
焚香供果书空载，试剑何人石尚留。
莫道武昌鱼好食，乾坤难了此生愁。
游武昌江龙盘矶寺
明·王廷陈
巨石表江心，花宫傍太阴。
天寒龙卧稳，云迥雁飞深。
栋宇飘明镜，汀洲响梵音。
慈航向夕渡，转觉恋祗林。

晚度樊口
明·吴国伦
一羽风帆截浪轻，樊山还带夕阳明。
江回伍子芦漪渡，石抱孙郎鄂县城。
去国身随沙鸟泛，行歌兴逐水云生。
翻愁泽畔逢渔父，鼓枻重来诮独清。

[bookmark: _Toc24831]雨登西山
明·吴国伦
莫怪登山兴未穷，古今灵胜此山中。
相看惠远翻经处，即是吴王避暑宫。
江树不知人代远，野云都向法门空。
徘徊且醉樽前雨，明日扁舟一水东。

西山怀古
明·熊芬
古寺何年建，伊人不可求。
空山唯月到，老树尚风流。
虎卧书堂夜，龙吟铁笛秋。
烟波江上渺，滚滚接天浮。

南湖夜月二首
明·谭元春
明月涵南湖，湖中凫雁呼。
霜气结乱声，能使明月孤。

明月平湖水，水明光未已。
奇寒欲作冰，冰成寒不止。

[bookmark: _Toc13390]武昌孟诞先来寒河见访约入九峰读书
明·谭元春
退谷与杯湖，元孟分主客，
不为人所厌，至今人叹息。
幸而子相念，使我如古昔。

武昌八景八首
明·陈荣
凤台烟雨
招贤人去霸图倾，千载还传旧日名。
鸣凤不来台上宿，淡烟空向树梢横。
牧童荫里眠春昼，归鸟枝头噪晚晴。
只恐九苞重在目，只今海宇际文明。
龙蟠晓渡
龙津石下接通津，未晓先闻唤渡人。
帆影带星流水面，橹声摇月过江滨。
洪涛怒浪风前涌，芳草垂杨雨后新。
何用成桥跨沧海，济川功已及斯民。
吴王古庙
赤壁烟销霸业亡，可怜陈迹久荒凉。
英雄一代归何处，老屋三间奉故王。
满砌雨苔春寂寂，压檐烟树晚苍苍。
谁云建业钟王气，不敌楼船下武昌。
苏子遗亭
翼翼红亭绿树间，苏仙曾此几忘还。
文章议论归青史，名节风流重碧山。
元气不随陵谷变，遗容长对水云间。
我来吊古徘徊久，愿奉蓝舆愧厚颜。

送卫进士推武昌
明·何景明
少年佐郡楚城居，十郡风流尽不如。
此去且随彭蠡雁，何须不食武昌鱼。
仙人楼阁春云里，贾客帆樯晚照余。
大别山前江汉水，画帘终日对清虚。

重游龙蟠矶观音阁
明·康太和
杰阁崚嶒傍石矶，几回吟赏驻征騑。
洪波撼岸金鳌动，绝壁穿云石燕飞。
天外三山晴历历，江中千艇晚依依。
登临未似禅心寂，笑听钟声一振衣。

龙蟠石
明·马准
层阁漱波心，龙腥昼欲阴。
孤高南斗近，寥阔楚云深。
清磬悬鳌背，长风振谷音。
飞凫下蓬屿，遗迹纪珠林。

雉山烟雨
明·赵鼐
献秀呈奇欲定名，千年越鸟浪储精。
岩阿气吐烟笼霭，炎夏威凌雨浥清。
图压辋川山出色，吟回渔父路迷津。
可人剩有寻常事，禾黍油油燕岁成。

[bookmark: _Toc18019]樊湖曲（其一）
明·阎尔梅
山翁住湖曲，渔翁住山曲。
湖水多于山，湖光绕山麓。
波息风不停，苍苍烟雨宿。
残荷缀枯萍，缠绵如茵褥。
本是神仙宅，翻为罾网窟。
半夜星辰飞，眠鸥惊肃肃。
远灯高下联，猛虎瞪双目。

[bookmark: _Toc25985]澄清楼
明·孟倣
高楼百尺凌空起，谁其作者东阳李。
月华清泻月墙新，一望江山千万里。
庆云笼日映飞翚，碧影沉沉照秋水。
欧阳一记虽有情，坡公不独专前美。
鸣珂珮玉凭栏瞰，俯听沧浪仰霄汉。
衡岳天高凤鸟飞，洞庭春暖鱼龙变。
冰擘声名世所钦，北门锁钥人争羡。
扬清激浊际明时，坐使三江净如练。

[bookmark: _Toc11513]蟠龙石（其一）
明·王廷陈
石拔烟霞抱，舟回浦溆通。
楼台疑蜃市，钟鼓识龙宫。
宝树萦波上，金花落镜中。
何时登彼岸，一洗世缘空。

[bookmark: _Toc19311]武昌黄茂才以仁过访索题其书室
明·吴国伦
 负郭齐新闳，穿云径始通。
江声回鄂渚，竹色隐吴宫。
问业吾何有，论文汝自工。
今看下帷处，还与董生同。

[bookmark: _Toc893]观音阁
明·郭子章
卓锡江心古，高楼晓露清。
懒云依净地，斜月下青城。
僧定栖禅寂，江流绕石鸣。
烦嚣虽未远，沙渚暮烟轻。

[bookmark: _Toc1828]武昌观音阁
明·郭子章
突于波底拥缇屏，直向江心插紫冥。
院静鸣钟飞鸟下，僧闲说法老龙听。
海涛驾月三更白，山色笼云万里青。
漫道此中无坐处，乾坤落落一浮萍。

[bookmark: _Toc21489]西山雨后溪行
明·皇甫冲
溯艇看山去，溪流行更深。
春城过雨色，芳草入霞阴。
湖绕连云度，峰回灌木吟。
今宵谁与坐，慧远在东林。

[bookmark: _Toc20106]龙蟠石
明·胡友恒
波石净尘心，一航琪树阴。
已无六月暑，况复九秋深 。
江景开晴色，天风送好音。
夕阳霞烂处，木叶下疏林。

[bookmark: _Toc27595]雷山寺
明·熊桴
乘胜寻幽刹，阶庭鸟迹封。
人家流水外，风物画图中。
胜日清樽会，高山秀气钟。
凭栏且开抱，天地一浮踪。

[bookmark: _Toc13932]宿燕矶
明·万虞恺
蟠龙回泽国，飞燕落江乡。
阁道沉沉夜，岩花细细香。
经声传碧殿，渔火点沧浪。
良夜宁忘寝，高歌一酒觞。

[bookmark: _Toc21901]不尽亭
明·李有朋
不尽亭中景，虚窗昼不关。
一池江汉水，四壁武黄山。
远舫来天末，浮云起席间。
何当招漫老，同此听潺湲。

[bookmark: _Toc2189]龙蟠石
明·屠希曾
飞阁屹江心，江空荡夕阴，
大观天地渺，静憩水云深。
鳌背开仙域，龙蟠听梵音。
孤高风物外，星斗近珠林。

[bookmark: _Toc22037]宋牧仲公祖宴西山追随不及怅赋此
明·王一翥
樊山招远幰，我亦客中愁。
丹叶迎新酿，寒溪咽旧流。
孙刘留剑石，陶庾结云楼。
万里长堪啸，何劳问许由。

[bookmark: _Toc17626]苏子遗亭
明·熊桴
五百年前苏子游，青山白水享风流。
孤亭遥隔金莲夜，两赋争传赤壁秋。
绿柳红蕖曾击楫，沙汀渔火漫停舟。
乾坤胜地容迁客，应笑浮云自卷收。
[bookmark: _Toc22794]南湖泛舟
明·刘鹄翔
南湖烟景复如何，秋日扁舟试一过。
绿树斜分江郭小，青山半入楚云多。
松篁影里传觞咏，鸥鹭丛中发棹歌。
延赏却妨归骑促，翩翩雨盖历岩阿。

[bookmark: _Toc2627]龙蟠晓渡
清·夏琮
龙蟠石上想龙蟠，孤屿中川六月寒。
小阁浮沤天自静，老僧幽磬梦方残。
江声自在随征棹，野气荒茫上钓竿。
去影千帆朝旭稳，不知身世有狂澜。

菩萨泉
清·叶封
见说西山菩萨泉，坡公遗迹未容镌。
何争一掬曹溪水，应识文殊自了然。

松风阁
清·叶封
西山寺里松风阁，传自涪翁得此名。
下见澄江临睥睨，迎来翠壁倚檐楹。
十年种树成阴满，五夜焚香独坐清。
每到上方无一事，唯闻空籁泻泉声。

寒溪寺
清·金德嘉
万古寒溪寺，山田谷口耕。
绝巅悬鸟道，落叶泻秋声。
竹坞停云薄，蕉窗受暑轻。
客心安熟睡，不入武昌城。

冬日偕同人登澄清楼醵饮夜归
清·王追骐
风流漫说及春游，载酒霜天好唱酬。
人似庾公同爱月，才非王粲且登楼。
待携图画还湘帙，欲扫峰岚入米舟。
醉罢倚窗窥赤壁，隔江苏子可言愁？

梁湖偶咏
清·王渭鼎
伫望梁湖湖外山，湖山风景并依然。
渔人晒网滩头满，欸乃声中起暮烟。

[bookmark: _Toc31162]南湖印月
清·王渭鼎
南湖秋月接樊川，夜月苍凉上钓船。
月色入湖天在水，湖心奁月水如天。
倒悬素影开明镜，直吐元珠净暝烟。
蟾兔正当三五满，清辉直与水同妍。

寒溪
清·上官鉝
维彼寒溪，既冽以清。
孺子歌曰，澹而无声。
岸傍云走，潭底月明。
有龙吸去，霖雨苍生。

[bookmark: _Toc3044]奉陪黄劬庵学督游寒溪西山
清·孟进
闻君如闻寒溪声，对君如对西山林。
寒溪溪声寒洗耳，西山山色寒洗心。
其间宜着君与琴，坐君溪山深树阴。
我亦因君领高深，磬声一缕破山色。
溪声溅溅翳梵音，山色漾山山若沉。
  幽寻此地称君寻。 
[bookmark: _Toc18704]中秋泛南湖
清·孟寿湄
清秋月朗千岩白，金风弄水星辰坼。
蒹葭影外烟霞人，诗酒疎狂爱泉石。
横笛临风试一吹，吹破寒云天尽碧。
碧云倒影入清尊，飞觞醉饮如鲸吞。

[bookmark: _Toc13010]龙蟠晓渡
清·姜愃
峭壁江心起，层台水面浮。
岂堪龙久卧，但见石长留。
云影轻帆外，桡声野渡头。
问津何处是，一柱砥狂流。

[bookmark: _Toc8655]樊口
清·王涵
樊湖九十九，一线接江波。
晚雨鸳鸯集，斜阳舴艋多。
芦汀吹牧笛，柳岸挂渔蓑。
欲买潘生酒，青旗在水涡。
[bookmark: _Toc1450]

武昌县中作
清·王嵩高
武昌鱼信美，饱食不论钱。
欣饭长腰米，宜烹缩项编。
潮平钓矶出，风定酒旗悬。
红树青山外，江村景物妍。

[bookmark: _Toc25494]客荆州怀武昌漫作
清·石泰
经春两度策征鞭，漫逐岩程约二千。
客路风花驹隙里，驿楼灯火雁声边。
听来鴂舌如同调，械就鱼书孰与传。
纵饮欲将消块垒，醉中翻觉旅情牵。

[bookmark: _Toc11113]南楼
清·邵遐龄
女墙花落暮烟横，槛外西风动客情。
清兴唯传晋时月，高楼仍俯鄂王城。
云山当户青无数，烟火临江市有声。
我独劳劳对良夜，沧浪何处濯尘缨。

[bookmark: _Toc17279]樊口题渔家
清·谈必泰
潘家风景故依然，芦苇萧疏屋数椽。
柳带系舟全胜迹，江鱼换酒不须钱。
白头未许从王去，赤脚何堪伴帝眠。
我欲卜居分半亩，好安井灶竹林边。

[bookmark: _Toc10501]西山晚眺
清·王汉
龙蟠凤集自东吴，独立西山兴不孤。
剑石生云看紫电，妆台临壑长青蒲。
长天秋水三江口，明月清风五丈湖。
莫说金陵能胜此，帝都未许占仙都。

[bookmark: _Toc31]松风阁
清·王游
苍皮老干欲凌空，撼雨摇云面面风。
千岁鹤来高阁外，七条弦在乱山中。
长廊暑气消将尽，半榻秋声听不穷。
鸟语僧闲人寂历，绛纱曾是旧吴宫。

[bookmark: _Toc13115]庾楼
清·谈有典
南楼清景兴偏幽，广宴浑疑继仲谋。
老子江山供啸咏，参军标格领风流。
诸州节钺堪全握，彻夜壶觞那更休。
槛外只今明月在，暗尘空锁一床秋。

[bookmark: _Toc18008]晚泊梁子湖
近代·宋教仁
日落浦风急，天低野树昏。
孤舟依浅渚，秋月照征人。
家国嗟何在，乾坤渺一身。
[bookmark: _GoBack]夜阑不成寐，抚剑独怆神。
